
   Эпир нихçан та уйрăлас пек марччĕ, —

Кам аркатайтăр-ха юратăва?

Пире хĕвел те, уйăх та саватчĕ, —

Юратакансене тĕнче ялан савать.



Анчах мана эс лăпкăн алă патăн

«Мана манма ыйтатăп халь», — тесе.

Пĕлместĕп эп, халь кама саватăн,

Кама халь парнелетĕн чечексем?



Сана çилленмĕп. Эп ялта çуралнă.

Эс çитĕннĕ илемлĕ хулара.

Ман аллăмсем те ĕçпеле хуралнă

Е утă çулнă чух, е сухара.



Ĕçре вăй илнĕ аллăмсемпеле,

Кăшт вăтанса сана эп ачашлаттăм.

Сирень çеçкийĕ тĕслĕ ирпеле,

Телейлĕскер санпа сыв пуллашаттăм.



Хăш чух вара эс темшĕн тунсăхлаттăн,

Кĕнекесем вуланине аса илсе,

Эп палламан çынсем çинчен калаттăн, —

Сана итлеттĕм эпĕ тĕлĕнсе...



Тăван хирсем çине пăхса итлеттĕм

Эсĕ юратнă рыцарьсем çинчен.

«Анчах Кĕтнеçем лайăхрах-çке, — теттĕм, —

Юмахсемпе хитре рыцарьсенчен».



Пĕррехинче мана эс алă патăн

«Эпир пĕр-пĕринчен инçе», — тесе.

Эс каласамччĕ: халь мĕнле пурнатăн,

Мĕнле çынсем çинчен ĕмĕтленсе?

  